
Diwan: galv skoazell evit gellout kenderc'hel
Gant tud ar vro eo bet savet ar skolioù brezhonek dre soubidigezh, ha broudet eo bet evel-se an Deskadurezh publik hag an deskadurezh prevez da ginnig ur c'helenn brezhonek ivez. Hiziv an deiz ez eus 3000 bugel er skolioù Diwan, hag ez eus 450 den gopret gant ar gevredigezh. Unan eus sifroù aroueziusañ an distro-skol-mañ eo kresk an niver a liseidi.

Daoust da Ziwan bezañ bet savet 30 vloaz zo, e chom start ar jeu e-keñver arc'hant. Koulskoude e fell da Ziwan kreskiñ, ha raktresoù zo, evit krouiñ skolioù nevez tro-dro d'ar c'hêrioù. Ret eo da Ziwan kavout 80000 euro a-benn klozañ budjed ar bloaz-mañ.

C'hoant he deus ar rouedad skolioù brezhonek dont a-benn da suraat ar budjed a vloaz da vloaz evit gellout kenderc'hel da greskiñ. Evit-se eo ret da Ziwan kaout skoazellerien a rofe arc'hant ingal bep miz. Ouzhpenn 3200 den a ro ur sikour-arc'hant hiziv. Ezhomm e vefe kaout 1000 den ouzhpenn a rofe 10 euro bep miz evit kaout 120000 euro emarc'hantañ ouzhpenn.
Ur werzh dre ar c'hresk eus oberennoù arz a vo aozet d'an 2 a viz Kerzu, e Kemper. Un digarez evit Diwan da zastum arc'hant, gant sikour arzourien ha kizellerien eus ar vro. Met ne vo ket a-walch, ha klask a reer tud evit skoazellañ Diwan en ur gas arc'hant d'ar gevredigezh. Gellout a ra an neb a gar mont e darempred gant skol Diwan e gorn-bro pe gant ar gevredigezh Diwan Breizh war-eeun. 
Evit gouzout hiroc'h: 02 98 21 33 69 pe www.diwanbreizh.org 

Ur follenn-skoazell a c'heller pellgargañ amañ:

http://ddata.over-blog.com/xxxyyy/0/28/45/33/taol-skoazell-fin-2007-copie-1.pdf 

Peseurt divizoù eus Grenelle an Endro a vo lakaet e pleustr, penaos ha pegoulz ?
Goude Grenelle an Endro ez eus bet klevet war an holl vediaoù pennañ e vefe kalz cheñchamantoù gant an divizoù a oa bet kemeret : harzet e vo da broduiñ OGK, un tailh a ranko bezañ paeet gant ar c'hirri-samm, ha ne vo ket savet hentoù-tizh nevez ken.
Evit an OGK : un disklêriadenn a zo bet graet gant Sarkozy, o lavaret e vefe harzet an OGK ha ne oant ket "OGK an dazont", met n'eus bet resisaet deiziad ebet, hentenn ebet evit diforc'hañ an OGK "fall" diouzh re an dazont, ha dreist-holl n'eus ket bet lavaret peseurt labour a ranko bezañ graet gant J.L. Borloo evit ma vefe kaset an diviz da benn.
Evit ar c'hirri-samm : gwir eo e vo un tailh warno, met adalek 2010 hepken, ha pa vint o ruilhal war an hentoù bihan hepken, ket war an hentoù-tizh (a zo koulskoude an darn vrasañ eus an hentoù ma vezont kavet). Kement-mañ n'eo ket bet lavaret er mediaoù pennañ.
Evit an hentoù-tizh, ne vo ket savet reoù nevez, nemet en degouezhioù-mañ : surentez, re a girri war un hent, pe un dedenn lec'hel. Met dindan ar gerioù "dedenn lec'hel" e c'heller lakaat ur bern traoù, setu moarvat e vo asantet da raktresoù nevez, evel da skouer hini ar raktres Langon-Pau a zo bet asantet gant Dominique Bussereau.
M.M.
Emañ ar pennad-mañ o tont eus un dielfennadenn glokoc'h a c'heller kavout war lec'hienn nevez @rrêt sur images:
http://arretsurimages.net/post/2007/10/31/Grenelle-de-lenvironnement
Ar Roue Ubu gant Strollad ar Vro Bagan

Emañ Strollad Ar Vro Bagan o vont da zisplegañ Ar Roue Ubu, e brezhoneg, diwar Ubu Roi Alfred Jarry, marvet 100 vloaz zo, d’ar 24 ha 25 a viz Du er sal c’hoariva Santez-Tereza e Kastell-Paol. Oc'h ober e studioù e Lise Roazhon e fin an 19vet kantved e oa Alfred Jarry p'en doa kroget da sevel e bezh-c'hoari brudet, ur c'helenner dezhañ o vezañ bet ur skouer evit ar Roue Ubu.

Mont a ra Ubu da lazhañ roue Polonia ha kemer e blas. Ur roue avius, aonik ha gros eo Ubu, ur gwasker da vat. Kabestret eo pep frankiz en e vro. Ha disklêriañ a ra ar brezel a-enep Rusia... Freuz ha reuz a oa bet e Pariz pa oa bet displeget ar pezh-c'hoari Ubu Roi evit ar wech kentañ, d'an 10 a viz Mae 1896. Pismigañ a ra pezh-c'hoari Jarry ar galloud, ar brezel, ar relijion... Gant an temoù-se eo chomet un oberenn eus an amzer vremañ. Gant embannadurioù Skol Vreizh e vezo embannet ar pezh e brezhoneg.

Da c’houde Kastell-Paol (24 a viz Du da 8e30 noz ha 25 da 3e g.k.) e vo c’hoariet ar Roue Ubu e Lokournan-Leon (Sul 2 a viz Kerzu), er Gelveneg (Sul 20 a viz Genver 2008), e Plouvien (27 a viz Genver), Sant-Martin-war-ar-Maez (Sul 3 a viz C’hwevrer), e Plougin (Sul 17 a viz C’hwevrer), en Oriant (e-kerzh miz C’hwevrer)

Emgav etre sevenadurioù Breizh ha Niger e Karaez
Evit klozañ Sizhunvezh ar c'hengred etrebroadel, e kinnigo kevredigezh ar bodad Bretagne Niger un degouezh dreistordinal, "Breizh Niger, cultures croisée", d'ar 24 a viz Du, e Karaez. E Breizh, ez eus tost 30 kevredigezh, hag ouzhpenn strollegezhioù lec'hel, skolioù, ospitalioù, ha me oar me, o deus skoulmet liammoù etre hor bro ha Niger, bro ar Sahel. Ar bodad Breizh Niger a ginnigo neuze ur penn-devezh evit diskouez penaos e kej sevenadurioù an div vro, gant abadennoù sonerezh, kontadennoù, diskouezadegoù, abadennoù sport...
Etre 2e goude kreisteiz hag an noz e vo kinniget e Leurenn Glenmor ur rummad abadennoù. Da 2e30 e vo ur c'hendiviz diwar-benn "Yezhoù ha sevenadur". Da 8e30 e vo ur sonadeg gant Makida Palabre, Mamar Kassey ha Désert Rebel.

Bannet e vo ivez ur film e-ser ar gouel-se, e Kallag, d'al Lun 19 a viz Du, e sinema L'Argoat. "Al Leessi', sevenet gant Rahmatou Keïta, a ginnig ur sell dre vras war istor sinema Afrika (5 euro).

Evit gouzout hiroc'h:

http://www.bretagne-solidarite-internationale.org/accueil/var/lang/FR/rub/4136/view/afficher_article_complet/textes/3580.html

Ar Redadeg: Prenit ho kilometradoù !

Prest eo raktres Ar Redadeg, redadeg vras ar Brezhoneg a vo redet eus Naoned da Garaez. Savet eo bet ar raktres war skouer ar redadegoù a vez aozet bep bloaz en Euskadi evit ar yezh. Loc’hañ a raio hentad ar Redadeg 600 kilometr e Naoned, d’an 30 a viz Ebrel 2008 e-tro Hanternoz! Evit redek eo simpl: 100 euro e koust ar c’hilometrad, prenet unan-hag-unan pe a-stroll. Evit kaout muioc’h a geloù:

http://arredadeg.free.fr/
hag evit paeañ ar c’hilometradoù, kit e darempred gant ar chomlec’h mañ : ar-redadeg@orange.fr
Ur gartenn troioù-bale e bro ar Sal
Gant Ti touristed ar Sal ez eus bet savet ur gartenn a ziskouez troioù-bale d'ober e bro ar Sal (war-hed 20 km eus Roazhon). Anv ar gumun a zeu diwar ar werzherien hag adwerzherien holen a rae o marc'had, dre ma oa taosoù war an holen e Nomandi, Vande hag Anjou, pa ne oa ket e Breizh. Er broioù-se e oa 40 gwech uheloc'h ar priz evit e Breizh zoken ! Floderien a zegase an holen dastumet e Gwenrann betek ar Sal diouzh noz, dre ar Gwilen ha goude-se dre wenojennoù resis. Gant an Dispac'h eo bet echuet ar c'henwerzh holen-se. Peder zro-vale zo diskouezet war ar gartenn, unan anezho 16 km he hed. Daou virdi a c'heller mont da welet er Sal, ar mirdi Eugène Aulnette, nevez-flamm, ha Mirdi an arzoù hag an hengounioù pobl. 500 skouerenn eus ar gartenn zo bet moullet. Digoust eo, ret eo goulenn anezhi digant Ti touristed ar Sal ha kas ur golo lizher gant un timbr, tra ken.

Evit gouzout hiroc'h:

Syndicat d'Initiatives du pays du Sel de Bretagne 

1 straed Eugène Aulnette, 35320 Ar Sal 

My enemy’s enemy (Mon meilleur ennemi)

Stadoù-Unanet – 2007

Seveniñ : Kevin Macdonald

E-touez ar re gentañ o doa emezelet d’an Hitlerjugend e oa Klaus Barbie. Evel-se eo kroget red-micher ur bourev donezonet anavezet evit bezañ un doare nazi skouer lesanvet "Kiger Lyon". Met ne echuas ket e red-micher gant diskar an trede Reich. Ar film-mañ a lak ar pouez ivez war ar pezh zo c’hoarvezet gantañ goude 1945: e labour gant ar servijoù kuzh stadunanat hag e itrikadennoù e Bolivia.

Kalz a vrud en deus bet ar sevener, Kevin Macdonald, warlene gant e film diwar-benn Amin Dada (c’hoariet gant Forrest Whitaker e The Last King of Scotland/Le Dernier roi d'Ecosse). Ur gwir teulfilm eo en deus savet an taol-mañ, atav o tiskouez hentad kroaz-digroaz an 20vet kantved. Gouzout a ra Macdonald chom hep sevel ur film manikean a-benn reiñ ur gentel a-feson war an Istor.

Meriadeg Vallerie

Kement ha gouzout muioc’h: http://www.monmeilleurennemi.com/
The Pale Fountains, My Bloody Valentine: an distro

"Ex-fan des sixties" a gane Jane Birkin. Ya, mat. Ni zo kentoc’h troet war ar bloavezhioù 1980, 1990: un istor remziad, un dra bennak evel-se. 

Ha just a-walc’h, pa ziviz strolladoù liesseurt (Pixies, Smashing Pumpkins…) en em strollañ en-dro, e klever lavarout e vo bodet en-dro izili The Pale Fountains (2 bladenn e-kreiz ar bloavezhioù 1980 ha kiloioù dramm da-heul) ha re My Bloody Valentine (ur bladenn dreistordinal e 1991 ha netra dibaoe).

Evel-just ne vo ket aotreet an holl da gemer perzh : div abadenn a vo gant The Pale Fountains er Rouantelezh-Unanet evit lidañ o 25 bloaz, teir gant My Bloody Valentine (skeudenn), er memes bro, ha gwerzhet an holl dikedi, pladenn nevez ebet raktreset ganto.

Da c’hortoz neuze? Leñvañ? Ya, posupl eo, met gwelloc’h zo : selaou ha selaou en-dro Loveless, pladenn My Bloody Valentine, ha skouer beurvat eus ar sonerezh anvet shoegaze (kement a c’hitaroù a zo, ken eo tost dibosupl klevout ar mouezhioù), hag an div embannet gant The Pale Fountains, ur strollad a azeule Love, The Beach Boys pe c’hoazh The Beatles (eus Liverpool ivez e teu The Pale Fountains). Ma ne gavit netra, selaouit Shack, ar memes sonerien eo tamm pe damm.

Pe d’ar gwashañ, ruzañ botoù war Ebay, o klask un tiked evit unan eus an abadennoù meneget a-us. Chañs vat deoc’h.

R.M.
Muioc’h a ditouroù:

http://www.shacktheband.com/
http://www.shacknet.co.uk/
http://www.myspace.com/shacktheband
http://www.mybloodyvalentine.co.uk/
http://www.myspace.com/mybloodyvalentine
Mell-kein kig moc’h gant kakao

Danvez evit 4 den 

4 zamm mell-kein kig moc’h hep askorn – 220 g ognon – 1 ivinenn kignen drailhet – 20 cl bouilhoñs kig-yar – 10 cl eoul – 15 cl gwin gwenn sec’h – 1 loaiad vras a gakao – 60 g alamandez skejennet
Dibluskit ha drailhit an ognon. Lakait anezho da velenaat en eoul. Er memes lestr, lakait ar c’hig da livañ, ouzhpennit an ognon, dilindrit gant ar banne gwin gwenn, ha soubit gant ar bouilhoñs kig-yar. Ouzhpennit an ivinenn kignen, ha lezit da vitonañ, war dan bihan, 10 mn. Dizourit ar c’hig, koazhit ar chug, ouzhpennit ar c’hakao. Poazhit 5 mn c’hoazh. Strewit gant an alamandez skejennet a-raok servij.
"Disprizioù ar brezhoneg": evit ar wech kentañ er bed a-bezh!

Ul levr pe ur pennad droch pe leun a vioù-koukoug a lak anezhañ da vezañ digomprenapl, un oberenn n'he doa ket tizhet he fal tamm ebet, hag a oa aet en tu kontrol memes, ur fazi oa bet lakaet an holl da c’hoarzhin gantañ, glas pe frank : kement tra a ra buhez bed ar brezhoneg ivez!  Evit ar wech kentañ-tout e vo roet ur priz dezhe. Sed aze kinnig skipailh WebNoz, en abadenn a vo skignet d’ar 27 a viz Du eus Gwengamp: an Disprizioù!

Er juri e vo tud eus aozadurioù brudet hag anvezet mat. C'hwec'h rummad a vo d’an Disprizioù : Mediaoù (an embann e-barzh), Buhez foran, Deskadurezh, Embregerezhioù, (Nann-)Brezhoneger ar bloaz, Dispriz ispisial ar juri. Tem an abadenn kinniget d'ar 27 a viz Du a vo "Labour-douar bio pe get : fin ar brezel?". An Disprizioù a vo roet da-heul ar c'hendivizoù.

Evit gouzout hiroc'h:

http://www.brezhonweb.com 
Deiziataer 2008 !

Deuet eo er-maez deiziataer 2008 ha poent bras notenniñ emgavioù ar bloaz a zeu! Gant ur golo plastik glas e liv (warlene ne oa ket bet...), deiziataer 2008, e 4 liv penn-da-benn, a ginnig pep sizhunvezh war div bajenn (stumm "italia"). Kinniget eo pep pajenn en un doare pleustrek-kenañ evit merañ e amzer hag e notennoù personnel. Adkavet e vo, evel-just, un dro-lavar evit pep sizhun, peadra da binvikaat e vrezhoneg hep striv ebet! Ur bern titouroù all a gavot ivez en deiziataer : ar vakañsoù-skol dre dakad, taolenn ar c'hemmadurioù, deiziadur 2009, roll an 200 kevredigezh pe aozadur brasañ o plediñ gant ar brezhoneg pe ar yezhoù bihanniver. Gant e stumm bihan (15x9 sm) e c'hellot e lakaat aes en ho sac'h pe en ho chupenn.
E gwerzh 12 euro (mizoù-post profet) dre lizher gant Skol an Emsav, 25 straed Pierre Martin, 35000 Roazhon. Pgz : 02 99 38 75 83.

sae.bzh@wanadoo.fr
Pe er stalioù a ginnig danvez Breizh.

Gouzout muioc’h hag urzh-prenañ
